Antur yr Actau


Na, dim blodau, diolch!
Actau pennod 14, adnod 1 – 21
Gwrthwynebiad oedd yn wynebu Paul a Barnabas yn Antiochia Pisidia.  Mae gwrthwynebiad hefyd yn Iconium a rhaid symud i Lystra a Derbe.  Yno mae’r neges Gristnogol yn cael croeso gan rai – ond dim gan bawb. Dyma fydd ein hanes ni hefyd wrth i ni drio rhannu Iesu gyda phobl eraill.  Ond beth sy’n bwysig ydy cymryd y cyfle i dystio – hyd yn oed os ydy pobl yn gwrthod ein tystiolaeth.
Dydyn ni ddim wedi clywed am yr apostolion yn iachau ers peth amser – ond yn Lystra mae Paul yn nerth Iesu yn iachau dyn cloff. Sôn am wellhad buan!  A dim A&E yn agos!

Mae’r hyn sy’n digwydd wedyn yn gwbl embarrassing i’r ddau apostol! Mae pobl yn dod â blodau iddyn nhw – blodau!  A theirw!  Chwarae teg.  Beth fyset ti’n ei wneud hefo tarw hanner tunnell, a tithau yn bodio o fan i fan?  Pam wnaeth y bobl roi’r anrhegion yma i Paul a Barnabas?  Wel, wrth weld y dyn cloff yn cerdded roedd pobl Lystra yn meddwl mai duwiau oedd y ddau, ac roedden nhw eisiau dangos croeso i’r duwiau hyn. Mae’n debyg fod yna chwedl leol bod y duwiau Zews a Hermes wedi dod i Lystra rywbryd yn y gorffennol a bod neb ond rhyw ddau hen berson wedi cymryd sylw ohonyn nhw.  Doedd neb am i hynny ddigwydd eto, felly dyma nhw’n mynd OTT hefo Paul a Barnabas.  Ond hyd yn oed mewn sefyllfa mor embarrassing, mae’r ddau yn cymryd y cyfle i siarad am Dduw.  

Mae Dr Luc yn disgrifio’r trafferth ofnadwy mae’r ddau yn ei gael  i rwystro’r dyrfa rhag aberthu iddyn nhw. Rydw i isio chwerthin wrth ddychmygu’r olygfa! Paul a Barnabas yn protestio mai dim ond dynion ydyn nhw, a’r bobl yn mynd yn fwy a mwy ecseited ac yn dod ag aberthau.  Mor wahanol i’r brenin Herod ym mhennod 12 sydd am i ddynion ei drin fel duw.

A rhywbeth arall sy’n gwneud i mi wenu ydy’r frawddeg fach yna gan Dr Luc - Hermes oedd Paul (gan mai fe oedd yn gwneud y siarad). Awgrym bach bod Paul yn siaradwr heb ei ail!!
Ond buan mae’r chwerthin yn stopio, achos mae’r dyrfa yn troi yn gas. Maen nhw’n taflu cerrig at Paul a’i lusgo allan o’r dref gan dybio i fod wedi marw.  Diolch byth fod yna gredinwyr i ofalu amdano yn y dref.  A’r diwrnod wedyn mae Paul yn gallu symud ymlaen gyda Barnabas i Derbe.  Meddylia!  Un diwrnod mae wedi ei niweidio mor ddrwg nes bod pobl yn meddwl ei fod wedi marw, a’r diwrnod wedyn mae’n symud i Derbe i gario ymlaen gyda’i waith.  Dyn caled neu ganlyniad gweddi?

